
Ársskýrsla samskiptaráðgjafa íþrótta- og æskulýðsstarfs 2024 

 

 

30. apríl 2025 

 

Starf samskiptaráðgjafa íþrótta- og æskulýðsstafs  

Lög um samskiptaráðgjafa íþrótta- og æskulýðsstarfs nr. 45/2019 tóku gildi 1. ágúst 2019 og 
heyrðu undir málefnasvið Mennta- og menningarmálaráðuneytis, nú Mennta- og 
barnamálaráðuneyti. Samkvæmt lögum þessum er ráðherra viðeigandi málefnasviðs heimilt að 
fela þriðja aðila að sinna hlutverki samskiptaráðgjafa. Samningur var gerður við Domus Mentis 
Geðheilsustöð þann 13. janúar 2020 um að sinna starfsemi samskiptaráðgjafa.  

Samkvæmt lögum um samskiptaráðgjafa (nr.45/2019) eru helstu verkefni hans að: 

1) Koma með virkum hætti á framfæri upplýsingum til þeirra sem taka þátt í starfsemi þeirra 
félaga og samtaka sem falla undir lög þessi, um atvik og misgerðir í þeim tilgangi að auka 
þekkingu og stuðla að réttum viðbrögðum við þeim. 

2) Leiðbeina þeim einstaklingum sem til hans leita vegna atvika eða misgerða sem orðið hafa í 
skipulögðu starfi félaga og samtaka sem falla undir lög þessi eða í tengslum við það um þau 
úrræði sem standa til boða, hvernig kvörtun er komið á framfæri við rétt yfirvöld og eftir atvikum 
um þá þjónustu sem ríki og sveitarfélög bjóða upp á.  

3) Aðstoða samtök og félög sem falla undir lög þessi við að gera viðbragðsáætlanir vegna atvika 
og misgerða sem verða í starfi þeirra og stuðla að samræmingu á landsvísu, eftir atvikum í 
samráði við ÍSÍ, UMFÍ, æskulýðssamtök og önnur samtök. 

4) Veita ráðgjöf til þeirra sem taka þátt í starfsemi félaga og samtaka sem falla undir þessi lög 
um fyrirbyggjandi aðgerðir. 

5) Fylgjast með rannsóknum og þróun á verksviði samskiptaráðgjafa og koma upplýsingum á 
framfæri við ÍSÍ, UMFÍ, æskulýðssamtök og önnur samtök sem falla undir lög þessi. 

6) Taka saman upplýsingar um starf samskiptaráðgjafa og þær tilkynningar sem honum hafa 
borist á liðnu almanaksári. 

Í lögum nr. 45/2019 kemur fram að samskiptaráðgjafi er í störfum sínum óháður fyrirmælum 
frá öðrum. Þó skal ráðgjafinn starfa samkvæmt fyrirmælum laga um persónuvernd og vinnslu 
persónuupplýsinga nr. 90/2018 og lögum um opinber skjalasöfn nr. 77/2014 auk 
barnaverndarlaga nr. 80/2002.  

Stöðugildi samskiptaráðgjafa eru  tvö og sinna Eygló Ósk Gústafsdóttir, sálfræðingur, Kristín 
Skjaldardóttir, félagsráðgjafi, og Þóra Sigfríður Einarsdóttir, sálfræðingur og  

framkvæmdastjóri Domus Mentis Geðheilsustöðvar, þeim í sameiningu. Skipa Eygló, Kristín, 
og Þóra Sigfríður málanefnd samskiptaráðgjafa. 

Í sumarlok 2024 hófst endurskoðun á lögum og áætlun um gerð reglugerðar að hálfu Mennta- 
og barnamálaráðuneytis, en þeirri vinnu er ekki lokið þegar þessi skýrsla er skrifuð. 

Yfirlit verkefna árið 2024 

Innri starfsemi samskiptaráðgjafa 

Áfram var unnið að innri verklagsreglum og starfslýsingu samskiptaráðgjafa á árinu 2024. 
Vinna við slíkt er í sífelldri endurskoðun þar sem vinna samskiptaráðgjafa er stöðugt að þróast, 
í takt við ný viðfangsefni og reynslu.  

Vikulega voru haldnir fundir málanefndar samskiptaráðgjafa þar sem farið var yfir nýjar 
tilkynningar, farið yfir stöðu eldri mála og gerð áætlun um vinnslu hvers máls. Það skal tekið 
fram að ef um alvarleg mál var að ræða, til dæmis varðandi hugsanlegar tilkynningar til 
barnaverndar, var ekki beðið eftir næsta reglulega fundi heldur boðað tafarlaust til aukafundar 
til að tryggja skjót viðbrögð. Auk vikulegra funda voru reglulega haldnir lengri vinnufundir þar 
sem unnið hefur verið að innri verklagsreglum og úttekt á starfseminni.  

Viðbragðsáætlun íþrótta- og æskulýðsstarfs 

Viðbragðsáætlun íþrótta- og æskulýðsstarfs var gefin út í nóvember 2022. Samskiptaráðgjafa 
hafa borist nokkrar athugasemdir vegna áætlunarinnar, meðal annars um þörf á að skýra 
verkferla betur og bæta við viðbragðsáætlunum í þeim flokkum sem vantaði. Nefna má að óskað 
var eftir að kafli 5 um ofbeldi væri gerður skýrari, að viðbrögð við eldsvoðum vantaði sem og 
veðmálum svo einhver dæmi séu tekin.  Óskað var eftir aðkomu sérhæfðra aðila úr íþrótta- og 
æskulýðsstarfi við gerð tiltekinna kafla. Einnig var haft samband við aðila sem vitað var að voru 
að vinna að efni sem myndi nýtast í Viðbragðsáætlun íþrótta- og æskulýðsstarfs og þeir beðnir 
um að  bæta við efni í hana. Allir aðilar sem leitað var til urðu góðfúslega við þeirri beiðni og 
vinnunni miðar vel.  

Heimasíða samskiptaráðgjafa 

Heimasíða samskiptaráðgjafa veitir upplýsingar um starf og hlutverk ráðgjafans. Í gegnum hana 
er hægt er að senda inn tilkynningu vegna mála, auk þess sem þar er að finna fræðslu- og 
forvarnarefni og ýmishagnýtt gögn fyrir íþrótta- og æskulýðsfélög. Heimasíðan er aðgengileg 
á bæði íslensku og ensku og er það von samskiptaráðgjafa að síðan verði aðgengileg á fleiri 
tungumálum hið fyrsta. Þá er heimasíðan reglulega í endurskoðun og reynt að uppfæra hana 
með nýju efni og upplýsingum eins og við á.   

Mikil fjöldi tilkynninga berst í gegnum heimasíðu samskiptaráðgjafa sem er jákvætt. Mikilvægt 
er að tilkynnendur sendi inn rétt símanúmer og netfang til að samskiptaráðgjafi geti hafið vinnu 

við málið sem tilkynnt er inn. Ekki er unnið eftir nafnlausum tilkynningum að hálfu 
samskiptaráðgjafa.  

Símatími 

Í samningi ráðuneytis við Domus Mentis Geðheilsustöð er kveðið á um fastan símatíma 
samskiptaráðgjafa. Símatími samskiptaráðgjafa er alla þriðjudaga kl.10-11. Flest erindi berast 
utan símatíma enda hefur verið lögð áhersla á gott aðgengi að þjónustu samskiptaráðgjafa.  

Kynningar og fræðsluerindi 

Starfsmenn samskiptaráðgjafa héldu margar mismunandi kynningar og fræðsluerindi fyrir 
mismunandi félög og sérsambönd. Þá var starfsemin einnig kynnt á nokkrum stöðum á vegum 
lögregluumdæma um landið sem hluta af „Öruggari landssvæðum“ sem er verkefni sem unnið 
er að hringinn í kringum landið. Kynnti samskiptaráðgjafi starfsemi sína þar, en í ákveðnum 
tilfellum eiga mál ekki heima hjá lögreglu, félagsþjónustu eða barnavernd en eiga erindi í 
málavinnslu hjá samkiptaráðgjafa.  

Þá var embætti samskiptaráðgjafa kynnt á afreksbrautum framhaldsskóla, í Háskóla Íslands sem 
og Háskólanum í Reykjavík. Fjöldi fræðsluerinda voru haldin, meðal annars varðandi samskipti 
innan hópa ætluð bæði iðkendum og foreldum. Þá voru kynningar á Viðbragðsáætlun íþrótta- 
og æskulýðsstarfs veigamikill hluti starfsins, og hafa nokkur sérsambönd kosið að innleiða 
áætlunina innan sinna greina. Skátarnir og KFUM og K tóku þegar árið 2023 ákvörðun um slíkt, 
stuttu eftir útgáfu áætlunarinnar. Þá tók samskiptaráðgjafi einnig þátt í ráðstefnum hérlendis þar 
sem starfsemi samskiptaráðgjafa var kynnt, ýmist á íslensku eða ensku. Sérstök áhersla er lögð 
á fræðslu- og forvarnarstarf, sem telst lykilatriði í að draga úr þeim málafjölda sem berast 
embættinu. 

Samstarf við aðildarfélög 

Starf samskiptaráðgjafa hefur verið mikilvæg viðbót við forvarnar- og fræðslustarf sem þegar 
fer fram innan íþrótta- og æskulýðshreyfingarinnar. Samskiptaráðgjafi hefur lagt áherslu á að 
rækta samstarf og samtal við þessi félög og hefur samstarfið gengið vel. Slíkt samstarf einfaldar 
boðleiðir fyrir þau sem þurfa að nýta sér þjónustu samskiptaráðgjafa. Þar að auki er best að 
sameina krafta þeirra sem hafa öryggi og velferð þátttakenda og starfsmanna í íþrótta- og 
æskulýðsstarfi að leiðarljósi.  

Ferðir samskiptaráðgjafa 

Samskiptaráðgjafi hefur sinnt flestum sínum verkefnum á höfuðborgarsvæðinu en hefur einnig 
ferðast um landið þegar þess hefur verið þörf. Að öðru leyti hefur fjarfundabúnaður nýst vel í 
samskiptum. Hins vegar vill samskiptaráðgjafi leggja áherslu á að þegar um er að ræða 
viðkvæm og alvarleg mál, sérstaklega þar sem þolendur koma við sögu, eru fjarfundir ekki 
ákjósanleg leið. Huga þarf að því að gera samskiptaráðgjafa kleift að ferðast oftar út á land til 
að sinna málum betur. Þetta á einnig við um eineltismál í minni félögum úti á landi, en þá getur 

verið mikilvægt að fá utanaðkomandi aðila til að vinna í málinu með heimafólki. Borið hefur á 
því að minni félög hafi ekki fjármagn til að fá slíka aðstoð til sín. Þrátt fyrir að þjónusta 
samskiptaráðgjafa sé án endurgjalds, hefur samskiptaráðgjafi í einhverjum tilfellum þurft að 
óska eftir því að félög taki þátt í ferðakostnaði starfsmanna, en slíku er haldið í algjöru lágmarki 
og reynt að miða það við fræðsluerindi en ekki málavinnslu.  

Samskiptaráðgjafi hefur átt í samstarfi við ýmsa aðila á árinu 2024 vegna sértækra verkefna. 
Eru það verkefni er snúa að ofbeldi eða einelti og kemur þekking starfsmanna á þeim 
málaflokkum sér vel í slíkri vinnu. Þá hefur samskiptaráðgjafi einnig fengið erindi þar sem 
óskað er eftir liðsinni og upplýsingum án þess að samskiptaráðgjafi fari í formlega málavinnslu, 
en slík aðstoð getur verið mikilvæg fyrir þá sem eiga í hlut. 

Mál samskiptaráðgjafa árið 2024 

Öllum tilkynningum til samskiptaráðgjafa er tekið alvarlega og eru þær skráðar í málaskrá undir 
þeim formerkjum sem þær berast. Eftir frekari upplýsingaöflun er tekin ákvörðun á málafundi 
um hvort mál tilheyri samskiptaráðgjafa eða hvort réttast sé að vísa málinu annað. Mál sem hafa 
borist samskiptaráðgjafa á árinu 2024 hafa verið afar fjölbreytt.  

Tegundir mála 

Tilkynningar til samskiptaráðgjafa á árinu 2024 hafa verið flokkaðar eftir því undir hvaða 
formerkjum málin eru tilkynnt og falla þau í eftirfarandi flokka; eineltismál, andlegt ofbeldi, 
líkamlegt ofbeldi, kynbundin- eða kynferðisleg áreitni eða ofbeldi, samskiptavanda, ráðgjöf og 
svo annað.  

Mál sem flokkast sem Kynbundin- eða kynferðisleg áreitni eða ofbeldi, spanna vítt svið,  allt 
frá óviðeigandi samskipti á netinu yfir í alvarlegt kynferðislegt ofbeldi. Innan þess flokks eru 
einnig mál sem flokkast undir stafrænt kynferðisofbeldi.  

Andlegt ofbeldi eru mál sem varða harkalega framkomu eða þjálfunarhætti en einnig fordóma 
og skylda hegðun. Þá bárust einnig mál er varða stafrænt ofbeldi og eru flokkuð undir andlegt 
ofbeldi vegna eðlis síns.   

Undir flokkinn Annað falla ýmiskonar mál sem ekki tilheyra öðrum skilgreindum flokkum. Þar 
má nefna andlega vanlíðan eða lagaleg álitamál. Flokkurinn Ráðgjöf getur varðað ýmsa ráðgjöf 
vegna mála sem og leiðbeiningar varðandi meðhöndlun þeirra. Oft telst ráðgjöf ekki til mála 
sem viðkoma einstaklingum eða mögulegum brotum á þeim.  

Hér má sjá yfirlit yfir þær tilkynningar sem bárust á árinu 2024:  

 Kynbundin- 
eða 
kynferðisleg 
áreitni eða 
ofbeldi 

Ofbeldi 
andlegt 

Ofbeldi 
líkamlegt Einelti Samskiptavandi 

Stafrænt 
ofbeldi Ráðgjöf Annað Alls 

Fjöldi 
tilkynninga 

    13 18 10 24      2   7 21 8 103 

Hlutfall af 
heild 

    13% 17% 10% 23%      2%   7% 20% 8% 100% 

 

Eins og sjá má í töflunni hér fyrir ofan, bárust 103 mál til samskiptaráðgjafa árið 2024. Stærsti 
flokkurinn varðaði einelti, sem er alvarlegt í ljósi þess að íþrótta- og æskulýðsstarf á að stuðla 
að því.  

Nokkur fjöldi var einnig tilkynntur vegna andlegs ofbeldis sem og kynbundins- eða 
kynferðislegs áreitis.  

Ráðgjöf var einnig stærsti flokkurinn en samskiptaráðgjafa þykir ánægjulegt að félög og 
sérsambönd leiti eftir ráðgjöf. Slík erindi varða oft mál sem hægt er að vinna innanhúss, en þar 
sem óvissa ríkir um næstu skref er óskað eftir leiðsögn. Einnig berast erindi sem ekki eiga beint 
erindi til samskiptaráðgjafa, en óskað er eftir ráðgjöf um hvert sé best að leita. Starfsmenn 
samskiptaráðgjafa leggja áherslu á að vísa málum í réttan farveg og tryggja þannig að þau fái 
lausn eftir fremsta megni. 

Markmið embættisins er að allir sem leita þangað fái stuðning og leiðsögn, óháð því hvort málin 
heyri formlega undir samskiptaráðgjafa eða ekki. 

Hver tilkynna mál? 

Tilkynningar til samskiptaráðgjafa berast frá fjölbreyttum aðilum. Á árinu 2024 komu 40% 
tilkynninga frá einstaklingum, 10% frá þjálfurum, 15% frá regnhlífarsamtökum, sérsamböndum 
eða sveitarfélögum og 35% frá félögum. Þetta endurspeglar að þjónusta samskiptaráðgjafa er 
nýtt af flestum þeim hópum sem hafa aðgang að henni, og að þeir láta í ljós þörf fyrir aðkomu 
samskiptaráðgjafa þegar tilefni er til. 

Flest mál sem bárust samskiptaráðgjafa koma úr íþróttahreyfingunni eins og síðustu ár eða 83%. 
Þá bárust 15% mála frá æskulýðsvettvangnum og 2% annars staðar frá. Þessi hlutfallsskipting 
er eðlileg miðað við skiptingu þátttakenda í íþróttum og æskulýðsstarfi á landsvísu.  

Skipting mála eftir landsvæðum: 

Eðli málsins samkvæmt eru flest mál tilkynnt sem hafa gerst á höfuðborgarsvæði. Mikill 
meirihluti iðkenda og þátttakenda er búsettur á höfuðborgarsvæðinu og þá fer einnig fram stór 
hluti af mótum ársins þar.  

Eins og sjá má í töflunni hér fyrir neðan haldast hlutföll nokkuð stöðug milli ára, þó að örlitlar 
breytingar komi fram á milli landssvæða. 

 

  Höfuðborgar-
svæði 

Norður-
land 

Vestur-
land 

Suður-
land 

Reykja-
nes 

Austur-
land 

Vest-
firðir 

Annað/ 
erlendis 

2024 

Fjöldi 
tilkynninga 

71 13 5 3 4 4 0 3 

Hlutfall af 
heild 

69% 13% 5% 3% 4% 4% 0% 3% 

2023 

Fjöldi 
tilkynninga 

63  11  1  6  6  2 1 3 

Hlutfall af 
heild 

68% 12% 1%  6,5%  6,5%  2%  1%  3%  

2022 

Fjöldi 
tilkynninga 

65 9 5 9 9 5 2 5 

Hlutfall af 
heild 

60% 8% 4,5%  8%  7,5%  5%  2%  5%  

 

Staða mála og umsagnir.  

Starfsmenn samskiptaráðgjafa leggja ávallt áherslu á að vinna mál eins hratt og mögulegt er en 
um leið viðhafa vönduð vinnubrögð. Við árslok hafði samskiptaráðgjafi lokið við eða lokað 
79% mála sem bárust á árinu 2024. Í lok árs voru því 21% mála enn í vinnslu á mismunandi 
stigum.  

Á árinu 2024 varð töluverð aukning í útgáfu umsagna. Í nokkrum tilvikum bárust kvartanir frá 
fleiri en einum aðila vegna sama máls, og var þá reynt, eftir því sem við átti, að vinna málin 
saman til hagræðingar fyrir hlutaðeigandi. Alls voru gefnar út 15 umsagnir í jafn mörgum 
málum á árinu 2024. 

Einnig hefur borið á því að einstaklingar, sem verið hafa til könnunar hjá samskiptaráðgjafa, 
óski eftir gögnum tengdum málum sínum, svo sem tímalínu og öðrum upplýsingum um vinnslu 
mála. Þetta hefur aukið álag á starfsemina og í sumum tilfellum leitt til þess að afgreiðsla mála 
hefur dregist á langinn. Tvær umsagnir voru enn í vinnslu í lok árs 2024 og voru gefnar út á 
árinu 2025; þær munu því teljast með í næstu ársskýrslu. 

Tilkynningar mála til barnaverndar og lögreglu 

Árið 2024 tilkynnti samskiptaráðgjafi 27 börn í 15 málum til barnaverndar víða um land. Þetta 
eru tilkynningar í 14,5% allra mála. Þetta eru færri mál en árið á undan, en fleiri börn að baki 
hverju máli og því fleiri tilkynningar. Samskiptaráðgjafi íþrótta- og æskulýðsstarfs er lögum 
samkvæmt tilkynningarskyldur og ber rík skylda til að tilkynna upplýsingar sem starfsmenn 
verða áskynja um til barnaverndarþjónustu. Þá var níu málum vísað til lögreglu, eða þau þegar 
komin til kasta lögreglu þegar þau komu til samskiptaráðgjafa. Þá þurfti samskiptaráðgjafi að 
óska tvisvar eftir ráðgjöf frá lögreglu vegna mála sem höfðu borist. Er þetta sambærilegt við 
árið á undan.  

Fjöldi mála ársins 2024 

Samkvæmt heildartölum ársins 2024, sem áður hefur verið greint frá, bárust embættinu alls 103 
mál, eða að meðaltali rúmlega átta mál á mánuði. 

Á mynd hér fyrir neðan má sjá hvernig raunskipting var fyrir hvern mánuð árið 2024. Mestur 
fjöldi mála var tilkynntur í maí. Að einhverju leiti má skýra það af því að þá er vetrarstarfi að 
ljúka og sumarstarf að taka við með breytingum á hópum og starfsfólki og vilja þeir 
umsjónaraðilar sem hafa orðið varir við hegðun sem ekki á að viðgangast í íþrótta- eða 
æskulýðsstarfi vilja til að koma slíku á framfæri áður en að lengra er haldið. Einnig getur aukinn 
tilkynningafjöldi í maí skýrst af því að þjálfarar hafa orðið uppvísir að óæskilegri hegðun og 
iðkendur og forsjáraðilar þeirra vilja vekja athygli á því til að til breytinga geti komið.  

Breytingar milli ára 

Mynstur er varðar tímasetningar tilkynninga er svipað milli ára, með áberandi toppum á vorin 
og í upphafi vetrarstarfs. Í maí fjölgar oft málum þegar vetrarstarfi lýkur og sumarstarf hefst, 
með tilheyrandi breytingum á hópum og starfsfólki. Á haustin, sérstaklega í október og 
nóvember, má einnig sjá fjölgun mála þegar starfsemi er hafin á ný af fullum krafti. Að öðru 
leyti helst málafjöldi fremur stöðugur yfir árið. 

 

 

 

Árið 2024 varð áframhaldandi fækkun í málaflokknum kynbundin- eða kynferðisleg áreitni og 
ofbeldi. Sambærileg þróun hefur sést víðar samkvæmt þeim aðilum sem sinna þessum málum. 
Þess ber einnig að geta að margir aðilar urðu varir við mikla aukningu mála í kjölfar #MeToo-
bylgjunnar, og hugsanlegt er að nú sé verið að ná ákveðnu jafnvægi á ný.  

Þó vekur þessi fækkun áhyggjur, þar sem ekki liggur fyrir hvað veldur henni. Rannsóknir sýna 
að aðeins lítill hluti þolenda leitar formlega til kerfisins, sem undirstrikar mikilvægi þess að 
halda áfram að efla traust og tryggja aðgengi að öruggum úrræðum. Sérstaklega er ástæða til að 
hafa áhyggjur af því að þolendur kynferðisofbeldis eða áreitni telji að mál þeirra fái ekki 
nægilega athygli eða viðbrögð, sem gæti dregið úr líkum á að þeir leiti sér hjálpar. Þá er einnig 
hugsanlegt að einhverjir hiki við að leita til kerfisins, þar sem viðbrögð samfélagsins geta verið 
óvægin ef slíkar ásakanir komast í fjölmiðla. 

Á sama tíma varð aukning í flokknum ráðgjöf. Þar leita félög og sérsambönd til 
samskiptaráðgjafa eftir leiðsögn vegna mála sem þau taka sjálf áfram. Þá hefur einnig færst í 
vöxt að félög sem áður hafa fengið aðstoð samskiptaráðgjafa nýti þá þekkingu sem þau hafa 
aflað úr fyrri málum og geti sjálf beint málum í réttan farveg, en óski eftir staðfestingu á að 
vinnan sé á réttri leið.  

Á árinu var jafnframt tekin ákvörðun um að skilgreina stafrænt ofbeldi sem sérstakan flokk. 
Aukning á slíku ofbeldi hefur orðið bæði innan íþrótta- og æskulýðsstarfs og í samfélaginu 
almennt. Undir þennan flokk falla bæði andlegt og kynferðislegt ofbeldi sem á sér stað í 
stafrænu umhverfi. 

 

 Kynbundin- eða 
kynferðisleg 
áreitni eða ofbeldi 

Ofbeldi 
andlegt 

Ofbeldi 
líkamlegt Einelti Samskiptavandi 

Stafrænt 
ofbeldi Ráðgjöf Annað Alls 

2024 13 (13%) 18 (17%) 10 (10%) 24(23%) 2 (2%) 7 (7%) 21 (20%) 8 (8%) 103 

2023 23 (25%) 18 (19%) 13 (14%) 17 (18%) 10 (11%)  - 10 (11%) 2 (2%) 93 

2022 41 (38%) 3 (3%) 14 (13%) 23 (21%) 15 (14%) - 5 (4%) 8 (7%) 109 

2021 30 (38%) 10 (13%) 4 (4%) 13 (16%) 11 (14%) - 3 (4%) 
8 
(10%) 

79 

2020 8 (33,3%) 2 (8,3%)  1 (4,2%) 6 (25%) - - 6 (25%) 
1 
(4,2%) 

24 

 

Verkefni ársins 2025  

Fram undan er nýtt og spennandi starfsár hjá embætti samskiptaráðgjafa. Markmið ársins er að 
efla enn frekar kynningu á starfseminni, sem hefur fest sig í sessi,  en það sést meðal annars á 
þeim fjölda mála sem berast embættinu ár hvert. 

Áfram er þörf á kynningu, enda byggir íþrótta- og æskulýðsstarf að stórum hluta á 
sjálfboðaliðum. Þar er stöðug endurnýjun í hópi þeirra sem sinna stjórnarstörfum og 
skipulagningu viðburða, sem gerir það að verkum að kynna þarf starfsemi samskiptaráðgjafa 
stöðugt. Nokkrir fastir liðir eru orðnir hluti af árlegum kynningum, en jafnframt bætast við nýir 
aðilar á meðan aðrir detta út milli ára. 

Aukin áhersla hefur verið lögð á fræðslu fyrir iðkendur, foreldra, þjálfara, sjálfboðaliða og 
annað starfsfólk, og er litið á þá þróun sem afar jákvæða. Fræðsla er besta forvörnin í flestum 
málaflokkum þar sem upp koma erfið eða íþyngjandi mál. Einnig er brýnt að þróa og útbúa 
fræðslu fyrir erlenda þjálfara sem koma frá ólíkum menningarheimum og þekkja ekki íslenskt 

starfsumhverfi. Best er að slík fræðsla fari fram áður en þeir hefja störf hér á landi til að draga 
úr líkum á málum sem rekja má til menningarmunar. 

Áfram hefur verið sterk ósk frá íþróttahreyfingunni um samræmdar siðareglur, og hefur 
samskiptaráðgjafi ítrekað vakið athygli ÍSÍ og UMFÍ á þessu. Þá hefur samskiptaráðgjafi lagt 
áherslu á að Viðbragðsáætlun íþrótta- og æskulýðsstarfs verði kynnt innan hreyfingarinnar og 
kosið um að hún gildi í málum er varða einelti, hvers kyns ofbeldi eða áreitni. 
Æskulýðsvettvangurinn hefur þegar samþykkt slíka innleiðingu og fengið staðfestingu frá 
sínum iðkendum. 

Lykilforsendur fyrir starfsemi embættisins 

Til að embætti samskiptaráðgjafa íþrótta- og æskulýðsstarfs geti áfram sinnt hlutverki sínu af 
fagmennsku og gæðum þarf að huga að nokkrum atriðum. Þar undir fellur viðhald heimasíðu 
og Viðbragðsáætlunar íþrótta- og æskulýðsstarfs, sem krefst reglulegrar tæknilegrar þjónustu 
og aðkomu grafískra hönnuða. Eðlilegt er að samskiptaráðgjafi haldi utan um áætlunina, enda 
er hún nýtt af fjölmörgum félögum og tryggir samræmda aðstoð og þjónustu. 

Embættið starfar óháð, en mikilvægt er að starfsfólk haldi virku sambandi við ÍSÍ, UMFÍ, 
svæðisskrifstofur íþróttahéraða og fulltrúa æskulýðsvettvangsins. Slíkt samstarf er nauðsynlegt 
til að afla vitneskju um sérsambönd, íþróttagreinar og starfshætti á þeirra vettvangi, sem er 
lykilforsenda faglegs mats á erindum. 

Þá þarf einnig að huga að starfsemi á landsbyggðinni. Þótt margt megi leysa með 
fjarfundabúnaði hefur reynslan sýnt að fræðsla og samstarf skila betri árangri þegar samskipti 
fara fram augliti til auglitis. Ferðir starfsmanna út á land hafa reynst árangursríkar og stuðlað 
að því að félög leiti frekar aftur til embættisins. Mikilvægt er því að möguleiki sé á ferðalögum 
og í undantekningartilvikum gistingu. 

Að lokum er brýnt að starfsfólk hafi svigrúm til endurmenntunar og tengslamyndunar við 
erlenda aðila. Það tryggir að embættið staðni ekki heldur starfi áfram með nýjustu þekkingu og 
reynslu að leiðarljósi, af hlutleysi og fagmennsku. 

 

 


